REZIME RADA
Kao i svaka druga ljudska aktivnost tako i seksualna može biti praćena poteškoćama, smetnjama, problemima, poremećajima. Dosadašnje studije o seksualnim disfunkcijama su ukazale na njihovu povezanost sa Posttraumatskim stresnim poremećajem (PTSP). S obzirom da se seksualno disfunkcionalno ponašanje doživljava veoma bolno, ugrožava dozivljavanje sreće i zadovoljstva i značajno utiče na kvalitet života osoba sa tim smetnjama postavljeni su ciljevi ovoga istraživanja: utvrditi učestalost simptoma seksualnih disfunkcija u veterana rata sa posttraumatskim stresnim poremećajem; utvrditi intenzitet simptoma seksualnih disfunkcija u veterana rata sa posttraumatskim stresnim poremećajem; korelirati intenzitete simptoma seksualnih disfunkcija i posttraumatskog stresnog poremećaja; 

Uzorak je sačinjavalo 105 veterana rata koji nisu imali dijagnostikovano somatsko ili psihičko oboljenje i nisu bili ovisnici o alkoholu i psihoaktivnim supstancama a koji su imali stalnog seksualnog partnera. Na osnovu rezultata Harvard trauma upitnika HTQ-a, formirana je eksperimentalna (E) grupa od 61 veterana rata sa simptomima posttraumatskog stresnog poremećaja i kontrolna (K) grupa od 44 veterana rata bez simptoma posttraumatskog stresnog poremećaja. Za utvrđivanje simptoma PTSP-a korišten je Harvard trauma upitnik (HTQ), verzija za Bosnu i Hercegovinu za utvrđivanje seksualnih smetnji korišten je Internacionalni indeks erektilne funkcije (lIEF). Statistička analiza je rađena pomoću SPSS programa verzija 10.0. 

Analizom dobijenih rezultata utvrđeno je da postoji razlika između veterana rata sa simptomima PTSP-a i veterana bez tih simptoma u svih pet elemenata IIEF-a (erektilna funkcija, orgazmička funkcija, seksualna želja, zadovoljstvo seksualnim odnosom i opće zadovoljstvo). Između intenziteta tri grupe simptoma PTSP-a (intruzivnih simptoma, simptoma izbjegavanja i visoke pobuđenosti) i intenziteta poremećaja seksualnih funkcija mjerenih lIEF indeksom utvrđeno je postojanje negativne korelacije. Utvrđen je visok nivo seksualnih disfunkcija u veterana rata sa simptomima PTSP-a. Čak 88.5% veterana rata sa simptomima PTSP ima erektilne smetnje. Najveći stepen smetnji seksualnoga funkcionisanja je u sferi postojanja seksualne želje i zadovoljstva seksualnim odnosom koji iznosi 91.8% u obje ispitivane oblasti. Najmanji stepen oštećenja, iako i dalje značajno visok, je u sferi orgazmičke funkcije 78.7% i općeg zadovoljstva sekualnim životom 73.8%. Utvrđeno je postojanje pozitivne korelacije između učestalosti simptoma PTSP-a i nivoa funkcionalne samopercepcije s jedne strane te seksualnih disfunkcija sa druge strane. Nađen je viši stepen nezadovoljstva odnosom sa partnerom u veterana rata sa simptomima PTSP-om. Veterani rata sa simptomima PTSP-a su svoje odnose ocijenili kao loše u 11.5% slučajeva naspram 2.3% ispitanika bez simptomima PTSP-a. Samo 57% veterana rata sa simptomima PTSP-a naspram 75% ispitanika bez simptomima PTSP-a koji su svoje odnose ocijenilo kao dobre. Osrednjim svoje odnose smatra 31 % veterana rata sa simptomima PTSP-a i 20.5% onih bez simptomima PTSP-a. Povećanu učestalost konzumiranja alkohola u veterana rata sa simptomima PTSP-a (67.3% ispitanika eksperimentalne grupe naspram 61.4% ispitanika kontrolne grupe konzumira alkohol) mada nije nađena statističi značajna razlika u učestalosti konzumiranja. Funkcionalna samoprocjena ispitanika je pokazala da se značajno veći broj osoba sa simptomima PTSP-a sada teže snalazi u novim situacijama. Ovo istraživanje je utvrdilo da je značajno veći broj osoba sa simptomima PTSP-a nezaposlen (13.1 % naspram 36.4%) te da su njihovi prihodi manji. Ispitanici sa simptomima PTSP-a značajno češće koriste analgoantireumatike i anksiolitike u odnosu na ispitanike kontrolne grupe (26.2% naspram 2.3%). 

